Vendim nr. 58 datë 17.03.2017
Kolegji i Gjykatës Kushtetuese të Republikës së Shqipërisë (Kolegji), i përbërë nga:

Vladimir Kristo, 
Anëtar
  i   Gjykatës  Kushtetuese


Vitore Tusha,

Anëtare e
 “
  “

Besnik Imeraj,

Anëtar
  i
 “
  “

në datën 17.03.2017 mori në shqyrtim paraprak kërkesën me nr.58 Akti, që i përket:

K Ë R K U E S :  
GJERGJ LERAJ       

SUBJEKT I INTERESUAR:


PROKURORIA E PËRGJITHSHME 

OBJEKTI:
Shfuqizimi si i papajtueshëm me Kushtetutën e Republikës së Shqipërisë i vendimit nr.00-2015-402, datë 26.02.2015 të Kolegjit Penal të Gjykatës së Lartë (dhomë këshillimi).

BAZA LIGJORE:
Nenet 131/f dhe 134/1/i të Kushtetutës së Republikës së Shqipërisë; ligji nr.8577, datë 10.02.2000 “Për organizimin dhe funksionimin e Gjykatës Kushtetuese”, i ndryshuar.   
Kolegji, pasi shqyrtoi kërkesën, dokumentet shoqëruese, si dhe diskutoi çështjen në tërësi,
V Ë R E N:
I

1. Gjykata e Rrethit Gjyqësor Shkodër me vendimin nr.704, datë 28.12.2011, ka vendosur deklarimin fajtor të të pandehurit Besnik Marash Kodra për veprën penale të vrasjes në rrethana të tjera cilësuese, në bashkëpunim, të parashikuar nga nenet 79/a-25 të Kodit Penal (KP), dhe e ka dënuar me burgim të përjetshëm; deklarimin fajtor të të pandehurit Edmond Marash Kodra për veprën penale të vrasjes në rrethana të tjera cilësuese, në bashkëpunim, të parashikuar nga nenet 79/a-25 të KP-së, në lidhje me nenin 51 të KP-së dhe dënimin e tij me 10 vjet burgim; deklarimin fajtor të të pandehurit Edmond Marash Kodra për veprën penale të prodhimit dhe mbajtjes pa leje të armëve luftarake, të parashikuar nga neni 278/2 i KP-së dhe në lidhje me nenin 51 të KP-së, dënimin e tij me 1 vit burgim; në zbatim të nenit 55 të KP-së të pandehurit Edmond Marash Kodra i është caktuar një vendim i vetëm prej 11 vjet burgim; deklarimin fajtor të të pandehurit Sokol Fran Mjacaj për veprën penale të vrasjes në rrethana të tjera cilësuese, në bashkëpunim, të parashikuar nga nenet 79/a-25 të KP-së dhe në lidhje me nenin 51 të KP-së, dënimin e tij me 10 vjet burgim;
2.  Gjykata e Apelit Shkodër, me vendimin nr.1, datë 04.01.2013, ka vendosur lënien në fuqi të vendimit nr.704, datë 28.12.2011 të Gjykatës së Rrethit Gjyqësor Shkodër për të pandehurin Edmond Kodra; lënien në fuqi të vendimit për të pandehurin Besnik Kodra me këtë ndryshim: masa e dënimit caktohet në 25 vjet burgim; ndryshimin e vendimit për të pandehurin Sokol Mjacaj; deklarimin fajtor të tij për veprën penale të sigurimit të kushteve për të kryer vrasje dhe në bazë të neneve 80 dhe 51 të KP-së e ka dënuar me 2 vjet e 6 muaj burgim; deklarimin fajtor të Sokol Mjacaj për veprën penale të moskallëzimit të krimit dhe në bazë të neneve 300 dhe 51 të KP-së e ka dënuar me 1 vit e 6 muaj burgim. Në zbatim të nenit 55 të KP-së përfundimisht e ka dënuar me 4 vjet burgim. 
3. Kolegji Penal i Gjykatës së Lartë, mbi rekursin e palëve, me vendimin nr.00-2015-402, datë 26.02.2015, ka vendosur mospranimin e rekursit, pasi nuk përmban shkaqe nga ato të parashikuara në nenin 432 të Kodit të Procedurës Penale (KPP).
II
4. Kërkuesi, në cilësinë e babait të viktimës Agim Leraj, i është drejtuar Gjykatës Kushtetuese (Gjykata) duke pretenduar shfuqizimin e vendimit objekt kërkese, pasi i është cenuar e drejta për një proces të rregullt ligjor në këto drejtime:

4.1. Është cenuar standardi i arsyetimit të vendimit, sepse Gjykata e Apelit dhe Gjykata e Lartë nuk kanë arsyetuar mbi ndryshimin e masës së dënimit të të pandehurit Besnik Kodra nga burgim i përjetshëm në 25 vjet burgim.

III
Vlerësimi i Kolegjit

5.  Kolegji vëren se bazuar në nenin 131, shkronja “f” të Kushtetutës individët mund t’i drejtohen Gjykatës Kushtetuese për gjykimin përfundimtar të kërkesave të tyre për cenimin e të drejtave kushtetuese për një proces të rregullt ligjor, me kusht që të kenë qenë palë në procesin gjyqësor. Në procesin penal, sipas Kodit të Procedurës Penale (nenet 408, 409, 410), palët e procesit janë prokurori, i dëmtuari akuzues për veprat që ndiqen mbi ankimin e tij dhe i pandehuri, të cilët kanë edhe të drejtën e ankimit ndaj vendimeve penale të gjykatës. 
6. Në vështrim të standardeve të mësipërme kushtetuese si dhe të rrethanave të çështjes konkrete, Kolegji konstaton se procesi gjyqësor është iniciuar nga Prokuroria e Rrethit Gjyqësor Shkodër kundër të akuzuarve Sokol Mjacaj, Besnik Kodra dhe Edmond Kodra, të cilët janë dënuar, si më lart, në vendimet gjyqësore objekt shqyrtimi. Pra, në këtë proces gjyqësor kërkuesi, në cilësinë babait të viktimës, nuk ka qenë palë në gjykim. Në këtë kuptim, Kolegji  çmon se kërkuesi Gjergj Leraj nuk legjitimohet t’i drejtohet Gjykatës Kushtetuese, në kuptim të nenit 131, shkronja “f” të Kushtetutës.  
7. Për sa më lart, Kolegji arrin në përfundimin se kërkesa nuk mund të kalojë për shqyrtim në seancë plenare.
PËR KËTO ARSYE,
Kolegji i Gjykatës Kushtetuese të Republikës së Shqipërisë, në bazë të nenit 31 të ligjit nr.8577, datë 10.02.2000 “Për organizimin dhe funksionimin e Gjykatës Kushtetuese të Republikës së Shqipërisë”, të ndryshuar,
V E N D O S I:
· Moskalimin e çështjes për shqyrtim në seancë plenare.
Faqe 1
PAGE  
1

